
హరివంశము







నారదుఁడు శ్రీకృష్ణునిప్రభావంబు రాజులకెల్లం దెలియఁజేయుట


వ. వాసుదేవునిశాసనంబు గైకొని నిలిచి సమ్యగ్విహితాసనంబున నాసీనుండై యా

     సర్వమహీపతుల నాలోకించి యి ట్లనియె.17

క. వినుఁ డేను గంగలోపల, ననుపమనియమమునఁ ద్రిషవణాకలితస్నా

     ననిరూఢి నుండి యొకనాఁ, డినుఁ డుదయించుతఱిఁ జోద్య మెంతయు మిగులన్.
18

తే. క్రోశమాత్రము పఱపైనకూర్మ మొకటి, శైలకటకంబుచాడ్పున జలధి వెడలి

     దరికి నొయ్య నేతెరఁగ దానిదేహ, మేను జేనంటి నవ్వుచు నిట్టు లంటి.
19

క. అక్కజపుమేనితో ని, ట్లొక్కఁడవును శంక లేనియుల్ల మలర నీ

     విక్కడ మెలఁగెదు ధన్యత, నెక్కొని నీయంద నిలిచె నిజము జలచరా.
20

చ. చిదియవు కొండ పైఁబడినఁ జీమ చిటుక్కనినం గరంబులుం

     బదములుఁ దోకయుం దలయు బల్వగుపూన్కి నడం తొకింతయుం

     గదలక నిల్చి యొయ్య సురుఁగంబడి పోవఁగ నేర్తు లాగుమై

     నుదకములోని కిట్టితెఱఁ గున్నదియే పెరసత్త్వకోటికిన్.
21

చ. అన విని కూర్మ మిట్లను మహాపురుషా ననుఁ జూచి యద్భుతం

     బన నిది యెంత నాదగుకృతార్థత యేటిది మత్సమంబులై

     పెనుపవు సత్త్వము ల్గొలఁది పెట్టఁగరానివి లోఁజరింప సొం

     పెనసినగంగ గాక భువి యెందు మహాద్భుతయుం గృతార్థయున్.
22

క. నావుఁడు జాహ్నవిఁ బేర్కొని, నీనద్భుతధన్యభావనిరుపమ వంటి

     న్నావాక్యమునకుఁ గృప న, ద్దేవియుఁ బొడసూపి నవ్వుదేరెడుచూడ్కిన్.
23

వ. నన్ను నాలోకించి యన్నా నాతెఱఁ గది యెంత యే నేమి ధన్యురాల నాపాటి

     యేఱులు కొలఁదికి మిగిలినవి యెందునుం జొచ్చి తనయంద యడంగం బొంగారు

     తరంగంబులు నింగిముట్ట నెట్టివారికి నున్నరూ పెఱుంగరాక యున్నమున్నీరి

     నందుగాక యనుటయు.
24

క. ఏను సముద్రునిఁ గానం, గా నరిగి భవద్విధంబు గడునాశ్చర్యం

     బోనీరధి ధన్యుఁడనం, గా నన్యుఁడు నిన్నుఁ బోలఁ గలఁడే యనినన్.
25

మ. అతఁ డొక్కించుక నవ్వి నన్గుఱిచి ట్లాశ్చర్యతాధన్యతా

     మతికిం గారణ మేమి యుర్వివెలిగా మా కిమ్మెయి న్నేఁడు సు

     స్థితి కీధాత్రియ ధాత్రి గాదె త్రిజగజ్జీవాలికిం గాన న

     ద్భుతయున్ ధన్యయు నివ్వసుంధరయకా బుద్ధిం దలం పొప్పగున్.
26

తే. అనిన నగుఁగాక యని కౌతుకాతిశయము, తోడ నద్దేవి నేను సంస్తుతులఁ దెలచి

     యరిది యెంతయు ధన్యవు ధరణి వైతి, లోకధారణంబున నీవు లోకజనని.
27

మ. క్షమ నీయంద ప్రతిష్ఠఁ బొందినది నిక్కం బెవ్వరున్ లేరు నీ

     సము లస్నం బొడసూపి నిల్చి హసితాస్యం బొప్ప భూదేవి సం

